Marsumer fan it jier 2013
Achte oanwêzigen, bêste minsken,

It is wer safier. Wy binne takaam oan de Marsumer fan it jier 2013!
In bettere ôfsluting fan dizze jûn en fan dit jier kinne wy ús net yntinke.
Elts jier binne der wer ynwenners dy’t harren op ien of oare wize ynset hawwe foar ús doarp. Net allinich troch frijwilligers mar ek troch middenstân, skoalle en gemeente binne der it ferline jier wer moaie suksessen boekt. Bygelyks: Marsum komt oan it iepen wetter te lizzen, der meie wer wat  huzen boud wurde, de skoalle hat de kwaliteitsferbettering en it trijetalige lesjaan trochsetten, bewenners hawwe sels it iepenbier grien yn ûnderhald oernommen, de oerlêst fan jongerein is bot fermindere en de tsjerke is oergongen nei de Marsumer stifting de Krobbe derút. Ek it inisjatyf fan de jeugdkommisje fan de fuotbalklup om in krystbeam op it doarsplein op te setten, en mei elkoar in gleske gluhwein te drinken, draacht by oan de wenkwaliteit fan ús doarp.
Jûn wurdt foar de 21e kear de Marsumer fan it jier bekend makke.
Ek dit jier wine der wer meardere kandidaten. Wy hawwe it bysûnder op priis steld dat wy wer suggestjes út it doarp krigen hawwe. It helpt ús mei it meitsjen fan de juste kar, mar it jout ek oan dat de ûnderskieding fan de Marsumer fan it jier libbet yn ús doarp.

De ûnderskieding bestiet út in fergulde biezem, ôflied fan de bynamme fan ús doarp, mar foaral no it symboal fan dyjinge dy´t ek it paadsje foar in oar, of  foar de mienskip skjin fage hat.
Yn 1993 waard Maaike Smits de earste Marsumer fan it jier. Dernei folgden:
Margriet Boersma, Sietze van Wieren, Bertus en Tine Steenaart, Jan en Klaaske Venema, Marie Hellinga, Gerrit Julianus, Tjeerd Dijkstra, Hans Nauta, Ali Castelein, Gosse Muller, Mels Bresser, Jan Posseth, Folkert Beimers, Geert Verf Geertje Keegstra, Jancko Hiemstra, Jetske Herrema, Henk Vellinga en ferline jier gie de ûnderskieding nei Arend Castelein. 
De nammen steane hjir op de houten boerden. It earste boerd is fol. It twadde sil ek fol komme. De namme wurd der wer ynbeitele troch Jan Venema  Dêrnei hingje de boerden it hiele jier troch yn ús skitterjend ferboude doarpshûs.
It ôfrûne jier hawwe wy wer goed neitocht oer wa´t dizze kear de ûnderskieding fertsjinnet. Ferskate Marsumers binne de revu passeerd.
Mar der is ien dy’t der út sprong. En wa’t dat is, dat hearre jim no.

Ik wol no jim absolute oandacht freegje foar Jakoba Helbig. 
Proklamaasje troch Jakoba
Hjoed 31 desimber 2012 wurdt ûnder de Âldjiersoertinking
De fergulde strontbiezem as ûnderskieding foar 

MARSUMER FAN ‘T JIER

Útrikt oan...
Dizze ûnderskieding falt him ten diel troch syn bysûndere fertsjinsten

foar Marsum yn ‘t algemien en har ynwenners yn ‘t bysûnder.

De kommisje Âldjiersoertinking
Ja Jan, ferline wike stiest hjir noch om Klaas Westerhuis te bedanken dy’t 25 jier organist west wie by de Krystsjongtsjinst. No bist sels oan de beurt. Wêrom? Dat sil ik no fertelle. Ik sil dy net tefolle de himel yn priizje want neffens ús ynformaasje soest dat net wurdearje.
Yn 1985, 28 jier lyn, bist Hovenier op it Poptaslot wurden en kaamst te wenjen mei dyn frou Tryntsje op Lutcke Dotinga oan de Hegedyk. Nei it fertrek fan Cor Hooiveld waardst do promovearre ta túnbaas. Dyn ynset en leafde foar it wurk falt op. De tún leit der kreas by en is safolle mooglik wer yn oarspronklike staat werom brocht.
Do bist berne en opgroeid yn Brabân. Oan dyn Frysk is dat net te hearen. Ast net better wist, tinkst datst altiten yn Fryslan wenne hast. Yn Brabant sizze se sels datst goed Brabâns praatst, mar wol mei in Frysk aksint. 
Al gau nei dyn komst yn Marsum staptest yn it frijwilligerswurk. Fiif jier lang hast lieding jûn oan de sneinskoalle. Neidatst der mei stoppe wiest, hast noch minstens 10 jier meiholpen. In jier neidatst hjir kaamst te wenjen holpst de koster mei de krystbeam op te setten en it poadium op te bouwen. Dat dochst no, 27 jier letter, noch altiten, mar no wol it leafst allinnich. Do kinst it dan krekt sa dwaan, asto it ha wolst. Do dochst it leafst op dyn eigen wize.
Nei 6 jier staptest yn de Tsjerkerie.  Dit jier bist dêr nei mar leafst 22 jier mei ophâlden.  Earst as tsjerkfâd fan de Herfoarme Tsjerke fan Marsum yn de kombinaasje mei Ingelum en Bitgum. Nei de federaasje mei de Grifformearde Tsjerke fan Bitgummole as tsjerkrintmaster.  De leste jierren sels as foarsitter. 22 jier is in hiel skoft, mar it meast belêstend is it grutte tal ferantwurdlikheden dyst hast in dizze tsjerklike funksjes.

Njonken dat hast at hjir preek wie it blomwurk makke en de liturgyske stikken dien.
Do hast dy ek 15 jier lang ynset foar it behear fan it tsjerkhôf.

Fjierders hast 6 jier lang yn it bestjoer sitten fan de Volleybalclub SSS en hast it strjittenvolleybal mei organisearre. We hawwe heard datst it yn it begin noch wolris in bytsje spannend foenst om yn it iepenbier te sprekken. Dêrtroch joechst  in keer de blommen oan de ferkearde. Letter hast dy werom frege om dy oan de echte winner te jaan. Mar gjin probleem, Wa’t wurket makket fouten, seist sels ek. 
Do bist in man wêrst nea fergees in berop op dochts. Do seist net gau nee. 

At de flagge wer ris fêst siet om de hoanne fan de tsjerketoer hinne, klomst do bûtenom by de spits omheech.
At it Poptaslot in webside ha woe, soargest do dat dy der kaam.

At de keuken yn de konsistoarje ferboud wurde moast,wiest do der.

At it tsjerkepaad skjin spuite wurde moast, die Jan dat. 

At de daksgoaten fan de konsistoarje  ferstoppe wiene makkest do se skjin.

At de Haven de merkewein opbouwde, barde dat by dy yn de skuorre. 
At de strjitten harren sjen litte moasten op de Marsumer merke, hiest do faak al in plan klear. No snappe wy ek werom de Haven faak de 1e priis wûn hat. Harren geheime wapen sit him op de Hegedyk.
At der foar de basisskoalle alderhande klussen dien wurde moasten wiest do der. Hast 10 jier lang.
At Marsumers dyn hulp freegje by snoei of bestratingswurk holpst harren, sûnder datst der wat foar werom fregest.

Doe’t Sicco de flagge net mear op de toer krije koe, hast it oernommen .

Doe Sicco it oerwurk net mear opwine koe, diest do dat in jier lang. Elke dei mar wer.
At der in bewenner foar de wurkgroep fan de Haak frege waard, wie Jan der.
Al mei al in hiele list fan fertsjinsten, mar foar ús doarp noch net iens de wichtichste.
Doe’t  dúdlik waard dat de krobbe it op de Marsumer tsjerke fersjoen hie, wie Jan ien fan de inisjatyfnimmers om yn 1999 de Stifting “De Krobbe der út” op te rjochtsjen. Jan wie ré om siktaris te wurden.  Jan wurke mei oan it sukses fan dizze stifting. De Krobbe waard ferneatige, de tsjerke koe der as gebou wer jierren tsjin.
Mar Jan begûn him dochs soargen te meitsjen oer de takomst fan ús tsjerkegebou. De tjerke yn Marsum hie noch mar in hân fol lidmaten. Dy koene nea genôch jild foar it ûnderhâld op langere termyn byinoar krije. En dochs moast de tsjerke behâlden wurde foar Marsum. Sluting en ferkeap sa as yn in soad plakken bart, wie foar Jan net in opsje. En troch de oankommende fúzje mei Bitgum, Bitgummole en Ingelum, soene der 4 tsjerken ûnderhâlden wurde moatte. Dat soe finansjeel in ûnmooglike opjefte wêze.
Jan útere syn soargen ûnder oaren yn it bestjoer fan de Stifting “De Krobbe der út”. Doe ûntstie sa yn 2008 de gedachte om de tsjerke ûnder te bringen yn in stifting út it doarp om de tsjerke te ûnderhâlden en te bewarjen foar de takomst. De Stifting “De Krobbe der út” bestie al en wat soe it moai wêze as dy troch gean koe mei har wurk. 

In moaie gedachte, mar hoe krijst dat foar elkoar. Jan hie der ek gjin ûnderfining mei. Mar hy wist wol de goeie adviseurs te finen. Sa hat hy Breuker fan de Poptastifting om rie frege. Mar dan noch krijst sa’n kompleks proses net samar ta in goed ein.

Dêr gie hiel wat oan foarôf foar’t it safier wie. De Tsjerklike gemeente moast ôfstân dwaan fan har besit en dêr wie net in oar foarbyld fan yn hiel Nederlân. Marsum wie de earste dy’t dit sa ta útfiering bringe soe.   

Der moast earst praat wurde mei de PKN as soks wol mooglik wie. Dernei wiene der petearen mei de belestingtsjinst, mei it kadaster, mei de bank, de ANBI-status moast oanfrege wurde, ensfh.

Mar ek de foarljochting oan de tsjerkeried en de gemeenteleden wie tige wichtich, sy moasten wol tastimming jaan en der moast fansels ek in “bruidsschat” mei om in begjin meitsje te kinnen. It waard noch wat dreger om’t it Bitgum en Ingelum ek wol oanspruts om har tsjerken yn in stifting ûnder te bringen. It wiene bytiden drege gearkomsten en as Jan dan thús kaam, gie der wer oan it rekkenjen of moast der noch wat útsocht wurde. Tryntsje kaam dan fan ’t bêd om te sjen wêr’t Jan bleaun en oft it net tiid waard om op bêd te gean. It lêste jier foar de oerdracht fan de tsjerke en de fúzje sil foar Tryntsje en de bern net altyd maklik west ha.

Jan gie der foar en koe mar min wat út hannen jaan. Hy sei dan faak: “Foardat ik in oar útlein ha wat ik bedoel en wat der barre moat, ha ik it sels al dien”. Hy hie it ek goed yn de holle, mar dêrtroch droech hy ek in hiel soad. Hy krige in hiel soad foar syn kiezen. Safolle dat tichtby belutsenen harren wolris soargen makken. Jan moat net oerspand wurde, at hy dit mar rêdt?
Op 10 febrewaris fan dit jier wie de oerdracht fan de tsjerke en koe de Stifting “De Krobbe der út” mei har wurk trochgean. Op 17 febrewaris is de fúzje tekene. En wa  is no ponghâlder fan de Stifting? Jim kinne it grif al riede: Jan!
En sa kaam dit unieke, komplekse en histoarysk weardefolle projekt ta in suksesfol ein. Sûnder Jan wie dit nea slagge, fertrouden Johannes en Rixt van der Weide my ta.

En dêrom Jan is der dit jier mar ien dy’t de ûnderskieding Marsumer fan it jier 2013 fertsjinne hat. 

Dames en hearen, graach noch ien kear in lûd applaus foar de iennige echte Marsumer fan it jier 2013.
Lokwinske





Oargel spilet: Lang zal die leven
